
21 November 2008
      
Week van gebed 2009 - deel van die Johannes Calvyn 500 vieringe 

Volgende jaar vier Gereformeerde Kerke oor die wêreld heen die 500ste herdenking van die geboortejaar van die groot Hervormer Johannes Calvyn. Oral word kongresse beplan, reekse publikasies uitgegee en feestelike byeenkomste gereël. ...  Die NG Kerkfamilie se Verenigde Diensgroep Diens en Getuienis het besluit om by hierdie vieringe aan te sluit, onder andere met die uitwerk van die temas vir volgende jaar se Week van Gebed en die Pinksterreeks [sien aangehegte dokument]. As oorkoepelende tema is besluit op:  Bid en werk tot eer van God – in die nalatenskap van Calvyn.
Die uitgewerkte temas word ook in Engels, Sotho en Xhosa vertaal. Dit sal DV binnekort beskikbaar wees by die volgende adresse: amanda@clf.co.za of by (021) 8736972, op Bybelmedia se webwerf www.bybelmedia.co.za of die van die NG Kerk www.ngkerk.org.za  

 Wêreld vigsdag: 1 Desember 2008 

Terwyl baie instansies Wêreld vigsdag op verskillende maniere gebruik, kan gemeentes juis ook hierdie tyd van bewusmaking gebruik om die Bybelse boodskap van onderlinge liefde en sorg asook verantwoordelike gedrag in woord en daad te verkondig.

Die Vigsforum van die NG Kerk familie het persone aangewys om, in samewerking met CABSA, riglyne op te stel om gemeentes te help om die Sondag voor of na 1 Desember aan hierdie belangrike saak aandag te gee. 

Die riglyne in hierdie boekie word deur die Vigsforum van die NGK Familie met kennisname van die Verenigde Diensgroep vir Diens en Getuienis van die NGK Familie versprei - sien die aangehegte dokument.  Navrae kan gerig word aan diensgetuienis@ngkerk.org.za, tel 012-342 0092

 Bybel-Media 

Hierdie week is die fokus op Kerkbode, die gesinstydskrif: LIG en Bybel-Media se vennootskap met leraars/gemeentes.  Lees meer hieroor in die aangehegte nuusbrief.
 Teo-nuus 
Vandag skryf prof Johan Buitendag oor die toenemende kommer oor planeet Aarde se toekoms. Dr Christo Lombaard skryf weer oor spaghetti- en kaalgelowigheid.  Prof Dirk Human mediteer oor Prediker en die plesiere van die lewe.  Prof Dons Kritzinger skryf verder oor sy besoek aan noord-Etiopië. Prof Danie Veldsman resenseer 'n boek oor die vraag of geloof redelik is. Ons herinner u daaraan dat Woordwyser 2009 tans beskikbaar is.
 
PEN  
PEN beoog om hierdie jaar net soos vantevore vir 120 kinders uit die middestad drome te laat waar word! Loop jy in die middestad, word jy bewus van die stad se geraas, motors, sirenes en so kry hierdie betonoerwoud ’n naam: Pretoria middestad! Binne hierdie harde plek bly daar mense, elk met eie stories, drome en ‘n verlange om iets van “Liewe Jesus” se hart te sien. Wil jy saam kom bou aan ‘n kind se droom? ‘n Geleentheid om weg te kom van mamma se probleme, van pa wat nie werk het nie. Dit is die realiteit vandag binne die hartjie van ons stad. Dalk bly jy ook in die stad. Of dalk bly jy in ’n plek waar jy rustig kan asemhaal en veilig voel. Waar gaan jy hierdie Desember wees?

Kom raak deel van God se planne in die midde-stad en kom vat hande met PEN en help om drome te realiseer! Word ‘n PEN vriend en bou met jou hande en dalk jou rande aan die blink ogies wat moontlik vir die eerste keer die see gaan sien, elke dag ’n lekker warm bord kos kry en ja, dalk ‘n roomys of twee!!! Die krag van drome lê in jou hande, kom sit hand by hierdie Desember en sien hoe 120 kinders se lewens verander deur God wat jou inspireer! Ons bring alle eer aan die Here vir PEN en vir PEN se ondersteuners. Dit is en bly ‘n groot voorreg om deel te wees van ‘n storie van inspirasie en ‘n storie van mense se lewens in alle areas van die samelewing, wat verander en vernuwe word tot verheerliking van God se Naam.

Sterkte met die laaste stukkie van die jaar. Mag u almal net liefde en sinvolheid beleef in jul lewens. Mag ons almal saam met die Psalmdigter in Psalm 139 ervaar dat ons elke oomblik besig is met dinge wat ewigheidswaarde het.
 

Kontakbesonderhede:  012 323 6688 / 086 524 0733(f) / info@pen.org.za / webwerf:  www.pen.org.za
Eerstejaarskampe 2009 : Univ van Pretoria 
NG Universiteitsoord bied elke jaar eerstejaarskampe aan vir alle nuwe eerstejaarstudente aan die Universiteit van Pretoria. Volgende jaar se kamp word beplan vir 12 tot 16 Januarie 2009. Daar is jaarliks so 1000 eerstejaars wat saam met ons kom kamp, en ons glo dat dit sal bly groei. Dit bied die nuwe eerstejaar, onder andere: ‘n eerste voorsmakie van die studentelewe op Tuks, ‘n geleentheid om nuwe vriende te maak, hope sports, geestelike groei, sport en ontspanning, ‘n gebalanseerde kampprogram, gespreksgroepe gebasseer op die Bybel en aktuele vrae, en gee baie antwoorde op die vrae wat ‘n nuwe student het voordat die klasse begin. Ons gee hul dus begeleiding en vaardighede om die nuwe wêreld van Universiteit te betree en het terselfdetyd hope pret!

Daar is gevind dat die studente wat ons kampe bywoon baie gemotiveerd en vol energie is as dit by die aanvang van koshuisaktiwiteite kom, ook het die kamp ‘n positeiwe invloed op die koshuisstudente  deurdat dit die eerstejaars gerusstel oor wat vir hulle voorlê en hul toelaat om hul fokus op God te hou wanneer die tyd begin druk. Dit stel hulle ook in staat om hul mede studente te ondersteun en motiveer.  

>>>  Vir meer inligting en inskrywingsvorm - besoek http://www.universiteitsoord.co.za/newpa/eerstejk_2009.html 

Maak asb hierdie inligting so wyd as moontlik bekend!!
Gemeente- en kollega-nuus 

>>  NG Riviera:  bied jaarliks 'n kerssangdiens aan in Rietondalepark, Soutpansbergweg.  Hierdie jaar vind dit DV plaas op Sondagaand, 30 November 2008 om 18:00  --  Almal word hartlik uitgenooi - bring jou familie, vriende, met jou eie stoel, piekniekmandjie, kers en onbederfbare voedsel.

=====================================================================
>> Wierdapark-Suid: Hiermee 'n hartlike uitnodiging na die gemeente se Kerssangdiens DV op Sondagaand 23 November 2008 @ 18:00 en 19:30 in hul kerkgebou te Cotielaan 308, Wierdapark. Bring 'n kers in 'n blaker saam.  Hulle kantory staan onder leiding van ds Cassie Carstens.  Kom geniet 'n aand van Kersfees-skriflesings, kersliedere en pragtige koorsang. 

=====================================================================

>>  NG Hartbeesspruit-Queenswood: het 'n vakature vir 'n administratiewe-beampte.  Diensaanvaarding 1 Januarie 2009 of so gou moontlik daarna 
Aansoeke moet gerig word aan die Saakgelastigde, Posbus 11869, Queenswood, 0121 of ngk-hbsq@lantic.net of faks 086 693 7723 voor 1 Des. 2008.  Vir navrae kan ds Karel Albrecht gekontak word by 084 209 3574.
=====================================================================

>>  NG Tuinrand: het 'n vakature vir 'n tentmaker-leraar.  Vir navrae:  kontak Koos Scholtz - 082 465 7211.  Aansoeke moet gerig word aan:  Die Voorsitter van die Kerkraad, Posbus 48144, Hercules 0030.  Faks na 012-379 2268.  Sluitingsdatum vir aansoeke: 9 Januarie 2009
=====================================================================
>> Interkerklike Gholfdag:  
*  Wanneer: 28 November 2008.
*  Waar: Magaliespark Buiteklub

*  Registrasie: Vanaf 07:00 Afslaantye vanaf 07:30
*  Inskrywingsgeld: R140 – Sluit speelgeld - Braaipakkie en karretjie wat jy deel met iemand in. Jy kan loop as jy verkies. Spelers betaal self.

*  Hoe skryf ek in?  Faks jou naam of vierbal se name en kontaknommer na Frits 012-546805 of E-pos na florandia@absamail.co.za. ±10 spelers per gemeente. Daar is vir 80 spelers totaal by die gholfklub bespreek. Bespreek vroeg, ongelukkig kan die hoeveelheid spelers nie vermeerder word nie, indien ons vol bespreek is sal ons jou naam op ‘n waglys plaas
*  Verdere navrae:  Fritz 083 308 0213

=====================================================================
>>  GPS Koördinate:  Belangrike nota:  Ter wille van akuraatheid versoek ons u om asseblief NIE van die MWeb se kaarte gebruik te maak nie.  Dit word verkies dat ‘n behoorlike GPS ontvanger gebruik sal word met die formaat van die koördnate soos volg “S25.86388 E28.13820”, met ander woorde in Grade en desimaal.  Dit is die standaard wat die beste werk. Neem die lesing ook asb waar die hoof ingang is asb. (Die voorbeeld is die ingang van Wierdapark-Suid gemeent.e.  Indien daar navrae is kontak gerus vir Gideon by groets@tiscali.co.za of 0824464678. =====================================================================

 Ten slotte 
*  2008 Kerkorde van Noordelike Sinode : besoek http://ngk-ntvl.com/kerk- _en_algemene_regsnavrae.htm - LW dit is in 'n .pdf-formaat. 
*  2009/2010 Riglyne vir die aanpassing van vergoeding vir Leraars : besoek http://ngk-ntvl.com/Leraarsvergoeding%202009-2010.doc
=====================================================================
Beveilig jou skoothondjie se data 
Skootrekenaars word dikwels gesteel. Hulle is net te draagbaar. Nog groter skade as die rekenaar self is die data daarop. Hoe kan jy keer dat ’n boef dit gebruik? Probeer The Laptoplock. Dit maak jou data onleesbaar. Sodra jou rekenaar verdwyn het, skakel jy die maatskappy deur die internet en laat hulle weet. Sodra die boef daarna aan die internet konnekteer, word al jou data onmiddellik uitgevee (as jy dit so gestel het) en jou groeteboodskap aan die dief word op die skerm gewys. Vir meer informasie, kyk op http://www.thelaptoplock.com/
Ek soek na my pyltjie 
Het jy ook al tydens ’n PowerPoint aanbieding gewens jy kon die pyltjie gebruik om iets uit te wys? As jy op die muis klik, gaan hy mos oor na die volgende skyfie. Somtyds help dit om die muis te skud om die pyltjie wakker te maak, maar dan spring hy mos oor die hele skerm rond. Die beste manier is eenvoudig om A te druk, en siedaar! Die pyltjie is sigbaar op die skerm. 
Net so kan jy gou die beeld afskakel deur eenvoudig B te druk (vir Black). Druk dit weer om die beeld weer terug te kry. Jy hoef dus nie ’n kaartjie voor die dataprojektor se lens te sit nie - wat in elkgeval baie skakelik vir die projekter is. ~ April (Worldstart.com) 

[Uit : BM-Monitor:  Maandelikse e-nuusbrief aan almal wat die tegnologie beter vir die koninkryk van God wil inspan.]
BYLAES
 
Week van gebed 2009 

- deel van die Johannes Calvyn 500 vieringe  

Volgende jaar vier Gereformeerde Kerke oor die wêreld heen die 500ste herdenking van die geboortejaar van die groot Hervormer Johannes Calvyn. Oral word kongresse beplan, reekse publikasies uitgegee en feestelike byeenkomste gereël. Dit is goed dat Gereformeerde Kerke in die 21ste eeu weer hulle wortels en diepste identiteit ontdek en vier. Met die oog op hierdie vieringe neem die Wêreldbond van Gereformeerde Kerke leiding met ‘n besondere handboek: “The Legacy of John Calvin: Some actions for the Church in the 21st Century” deur die bekende Switserse teoloog Lukas Vischer. 

Dit gaan egter hier nie net maar om ‘n verering van die mens Calvyn nie. Hy sou die eerste wees om sy eie feilbaarheid te erken. Deur die insigte van Calvyn het die Here egter ‘n verruiming en verdieping in die kerk gegee, ‘n fokus op Christus, ‘n nuwe waardering vir die werk van die Heilige Gees, die bevestiging van gesag van die Skrif, maar veral ook ‘n nuwe verstaan van die roeping van die kerk in die wêreld. Dit gaan ten diepste om die eer van God op elke duimbreedte van ons bestaan. 

Die NG Kerkfamilie se Verenigde Diensgroep Diens en Getuienis het besluit om by hierdie vieringe aan te sluit, onder andere met die uitwerk van die temas vir volgende jaar se Week van Gebed en die Pinksterreeks. As oorkoepelende tema is besluit op: 

Bid en werk tot eer van God 

– in die nalatenskap van Calvyn.
Dit is ‘n mooi gebruik dat gemeentes die jaar se werksaamhede met ‘n Week van Gebed afskop. Verskillende temas word vir die gebedsgeleenthede voorgestel. By elke tema word inleidende gedagtes gegee en voorstelle gemaak oor teksgedeeltes en ander bronne. Liturgiese- en gebedsriglyne word ook gegee. Die volgende temas word vir volgende jaar se Week van Gebed voorgestel:  

· Ons roeping om te bid (aanbidding  en voorbidding) 

· Ons roeping om onder leiding van die Gees betrokke te raak in die wêreld 

· Ons roeping om te bid en te werk vir geregtigheid (gehoorsaamheid aan God se Woord) 

· Ons roeping om te bid en te werk vir vrede (teenoor die geweld in ons samelewing)   

· Ons roeping om te bid en te werk vir versoening en eenheid in die kerk 

· Ons roeping om te bid en te werk vir die heling en versorging van mense in nood 

· Ons roeping om te bid en te werk vir die herstel van die skepping   

· Ons roeping om oral tot eer van die Here te leef    

Die uitgewerkte temas word ook in Engels, Sotho en Xhosa vertaal. Dit sal DV binnekort beskikbaar wees by die volgende adresse: amanda@clf.co.za of by 021 8736972, op Bybelmedia se webwerf www.bybelmedia.co.za of die van die NG Kerk www.ngkerk.org.za  

Dr Gideon van der Watt

Taakgroep vir Week van Gebed    





Terug na Hoofblad 

++++++++++++++++++++++++++++++++++++++++++++++++++++++++++++++++++++++++++++++++++++++++++++++++++++

VERENIGDE DIENSGROEP: DIENS & GETUIENIS

Posbus 13528

Hatfield

0028 

Tel 27 012 342 0092

E-pos diensgetuienis@ngkerk.org.za
Liewe Broer / Suster in die diens van ons Here

WÊRELD VIGSDAG:  1 DESEMBER 2008

Ons groet u in die Naam van Jesus Christus en vertrou dat dit met u goed gaan.

Oor 'n paar weke sal Wêreld vigsdag 2008 herdenk word.  Die geskiedenis van hierdie dag gaan reeds twintig jaar terug. Sedert 1988 word dit internasionaal herdenk. Dit spreek vanself dat kerke in Suid-Afrika, die land met die grootste getal mense wat met MIV leef, hierdie dag sal gebruik om op MIV te fokus.

Die kerk is die liggaam van Christus. “As een lid ly, ly al die lede saam” (1 Kor 12:26). Daarom kan niemand wat aan die liggaam van Christus behoort, beweer dat MIV en vigs hom of haar nie raak nie. 

Terwyl baie instansies Wêreld vigsdag op verskillende maniere gebruik, kan gemeentes juis ook hierdie tyd van bewusmaking gebruik om die Bybelse boodskap van onderlinge liefde en sorg asook verantwoordelike gedrag in woord en daad te verkondig.

Die Vigsforum van die NG Kerk familie het persone aangewys om, in samewerking met CABSA, riglyne op te stel om gemeentes te help om die Sondag voor of na 1 Desember aan hierdie belangrike saak aandag te gee. 

Die riglyne in hierdie boekie word deur die Vigsforum van die NGK Familie met kennisname van die Verenigde Diensgroep vir Diens en Getuienis van die NGK Familie versprei.  Ons vertrou dat u die ingeslote materiaal sal kan gebruik om Christus se liefde te midde van die MIV pandemie te verkondig.

U kan ook bostaande adres skakel vir enige verdere hulp.

Groete in Christus

Willie van der Merwe

Sekretaris: Verenigde Diensgroep: Diens en Getuienis

RIGLYNE VIR WêRELDVIGSDAG EREDIENS

SONDAG 30 NOVEMBER

(OF  SONDAG 7 DESEMBER 2008)

INHOUD

1
Agtergrond vir Wêreld vigsdag 2008 

2
Wenke vir voorbereiding vir 'n erediens in aansluiting by Wêreld vigsdag

3
Kersseremonie

4
Die werklikheid van MIV en vigs

5
Seremonie met klippe

6
Gebed

7
Preek – 1 Konings 17

8
Gebed vir liefde, hoop en barmhartigheid

9
Seën en vertrek

Let wel: Hierdie riglyne is nie 'n volledige erediens nie, maar dien as hulp vir die beplanning van 'n erediens. 

Meer inligting oor MIV en vigs kan van CABSA (die Christen Vigsburo) verkry word deur of die webblad by www.cabsa.co.za  te besoek of die kantoor by 021 873 0028 te skakel of per epos aan management@cabsa.co.za
1.
Agtergrond vir Wêreld vigsdag 2008 

Die internationale Rooi Kruis (IFRC) het onlangs verklaar dat die MIV pandemie 'n ramp is. "The AIDS epidemic is a disaster on many levels".  "The bottom line is that our response to HIV is failing to keep pace with the complexity of what is still an evolving disaster, and we are still struggling to respond effectively,".  "It's a disaster which never stops. The magnitude of it makes it a disaster."  In 'n tyd wat een van die grootste menslike rampte hom onder ons afspeel, is ons roeping om as verteenwoordigers van Christus te leef en te dien.  Dit spreek vanself dat die Bybel ons hiertoe oproep.

Wêreld vigsdag het in 1988 ontstaan.  “The concept of a World AIDS Day originated at the 1988 World Summit of Ministers of Health on Programmes for AIDS Prevention.  Since then, it has been taken up by governments, international organizations and charities around the world”, word in Wikipedia geskryf.  Sedert 1988 het die dag gegroei tot 'n internasionale geleentheid wat in talle lande wêreldwyd gebruik word vir bewusmaking rakende MIV en vigs.

Die Ecumenical Advocacy Alliance bevorder deelname aan hierdie dag met as tema:  “Stop vigs! Hou die belofte!” (Stop AIDS. Keep the Promise.)  Meer spesifiek word daar hierdie jaar op die belangrikheid van leierskap gefokus.  Vir meer inligting hieroor kan die webblad http://www.worldaidscampaign.org/  besoek word.

Christene belowe by geleenthede soos Belydenisaflegging en die Doop om na mekaar om te sien en om 'n lewenswyse volgens die Woord van God na te streef. “Dra mekaar se laste, en gee op dié manier uitvoering aan die wet van Christus”, roep die Apostel Paulus ons in Galasiërs 6:2 op. Die verantwoordelike en belangrike rolle wat leiers op gemeentevlak en wyer speel, word op baie plekke in die Skrif uitgespel.  Daarom kan gemeentes die tyd rondom 1 Desember gebruik om op die betekenis van hierdie waarhede binne die konteks van die MIV pandemie te fokus.

2.
Wenke vir voorbereiding vir die erediens in aansluiting by Wêreld vigsdag
Dit word aanbeveel dat gemeentelede op verskillende maniere by die erediens betrek word, byvoorbeeld: 

▫
Kinders en of jongmense kan vooraf plakkate maak waarin kerkgangers se aandag op die werklikheid en omvang van die MIV pandemie gerig word.  Dis egter belangrik om hierin leiding te gee sodat daar nie onsensitiewe taal of onwaarhede op hierdie wyse “verkondig” word nie.  Die sal goed wees om van gepaste Skrifgedeeltes soos Mat 25:37, 25:40, 1 Kor 12:26 en Gal 6:2 gebruik te maak.  Plaas hierdie plakkate sodat kerkgangers dit duidelik voor en/of tydens die erediens kan sien.

▫
'n Wyk of selgroep kan verantwoordelikheid neem om met behulp van blomme en kerse 'n gepaste atmosfeer in die kerk te skep.

▫
'n Groep van die gemeente kan vooraf met rooi lint “vigsstrikkies” maak om dit voor die erediens vir elke kerkganger aan te steek.

▫
As besluit word om gebruik te maak van die “seremonie met klippe” (sien onder punt 4) kan voor die erediens aan elke kerkganger 'n klip gegee word om by hulle te hou tot en met die seremonie.

▫
Reël betyds met mense wat aan verskillende elemente sal deelneem, soos byvoorbeeld die aanskteek van kerse, die voorlees van die Skrifgedeelte, ensovoorts.

▫
Maak veral seker dat persone wat geleentheid sou kry om iets te sê, deeglik bewus sal wees van die belangrikheid van korrekte en sensitiewe taal.  Byvoorbeeld: Iemand wat met MIV leef, is nie “besmet” nie, is nie 'n “slagoffer” nie, is nie “’n groot sondaar” nie, is nie “ongelowig” nie.  Ons sê ook nie so 'n persoon “het vigs” of is 'n “visglyer” nie – praat deurlopend van “mense wat met MIV leef”.

Moontlike liedere: 

Liedboek

: 
190, 280, 281, 284, 488, 492,  519

Nuwe Sionsgesange
:   
57, 123, 297, 389

Uit die Hosana (Xhosa)


30 Yinceba engakanani na?

160 Njengoko ndinjalo, Nkosi

161 Mabeze bonk’ abantu

295 Singabazalwana

391(2) Noba imekw’ iyaxina

3.
Kersseremonie
AANSTEEK VAN KERS

Sorg dat daar 'n prominente kers is met 'n rooi vigsstrikkie aan. (Vooraf kan gereël word dat 'n persoon die kers kom aansteek of 'n vrywilliger kan uit die gemeente genooi word.)

Voor die aansteek van die kers kan daarop gewys word dat die simbool van die kers ons herinner aan die lig van Christus wat in ons wêreld skyn.  Die Woord word ook met 'n lig vergelyk.  Christus het vir sy dissipels gesê dat hulle die lig vir die wêreld is.  MIV en vigs kan soos 'n donker skaduwee oor mense se lewens en gemeenskappe wees, maar die lig van Christus skyn ook hier!

GEBED NA AANSTEEK VAN KERS 

Here, laat ons die geur van u lieflike teenwoordigheid

versprei oral waar ons gaan.

Versadig ons gees met u liefde en u lig:

deurdring ons lewe so volkome met die glans van u lig

dat dié wat met ons in aanraking kom,

bewus mag word van u warmte en heil.

Laat hulle wat in die skadu's lewe, na ons kyk

en net vir Jesus sien!

Bly so naby ons dat ons lewe soos U s'n sal begin skyn ...

Ons vra nie dat die lig op óns val nie, liewe Here,

maar dat dit déúr ons op ander sal skyn.

Amen.

(Uit: Groot Gebedeboek, bl 359 - John H Newman – 

Gebed daagliks gebruik deur Moeder Teresa en haar helpers in Kalkutta.)

4.
Die werklikheid van MIV en vigs
Dis belangrik dat die werklikheid van MIV en vigs in die diens ter sprake kom.  Hoeveel klem hierop gelê word, sal afhang van die gemeente se ervaring en belewenis van die vigspandemie.  Waar die impak van die pandemie deur die gemeente beleef word (deur begrafnisse, siektes, gesinne waar ouers oorlede is, ens) sal minder fokus op hierdie aspek binne die diens nodig wees.  Waar die gemeente egter min hiervan beleef (of onbewus is daarvan), sal hierdie moment in die diens baie belangrik wees om die werklikheid van MIV en vigs tuis te bring.

Daar is verskillende maniere om die werklikheid van MIV en vigs onder mense se aandag te bring.  Kies een van die volgende voorbeelde:

(1)  
Die volgende skets van 'n werklike situasie kan vertel word:

Betsie  is ’n vrou wat in die arm deel van die stad woon.  Haar man wat al verskeie kere hul huweliksbelofte gebreek het deur verhoudings met ander vroue te hê, het haar verlaat  toe sy positief getoets het vir MIV.

Betsie woon in groot armoede in ’n klein huisie.  Sy het geen vervoer nie en is aangewese op openbare vervoer waarvoor sy nie altyd geld het nie.  Betsie het deur die kliniek toegang gekry tot anti-retrovirale medikasie.  Sy is egter genoodsaak om dit by die geakkrediteerde hospitaal aan die ander kant van die stad te kry.  Met die onlangse styging in lewenskoste het dit vir Betsie onmoontlik geword om die vervoer na die hospitaal te bekostig en het sy sodoende verskeie dosisse medikasie misgeloop.  Betsie se CD 4 telling het nou begin daal en dit lyk of sy onder die gevreesde telling van 200 gaan kom!

Daar steek 'n groot waarheid in wanneer gesê word dat MIV en vigs ’n armoede siekte is. Vir mense wat arm is, is die gevolge van met MIV leef, baie meer ingrypend as vir ander. Daarom is dit nou nodiger as ooit om daadwerklik aan armoede aandag te gee en iets daaromtrent te doen. Deur net die nood van een mens te verlig kan jy 'n verskil maak. Deur armoede aan te spreek, sal dit ook die nood van mense wat met MIV leef, verlig. 

(2) 
Getuienis: “So raak MIV en vigs vir my”.

Die getuienis van iemand wat met MIV leef (of iemand wat direk daardeur geaffekteer is) kan ’n baie kragtige boodskap oordra.  Dit is egter belangrik om die geleentheid met groot sensitiwiteit te hanteer. 

Hou asseblief die volgende in gedagte:

▫
Reël lank vooruit met die persoon. Maak seker dat daar nie misverstande oor ’n honorarium is nie.

▫
Maak voor die diens seker dat die persoon emosioneel gereed is om te praat.

▫
Stel die persoon voor as iemand wat sal vertel hoe sy/haar lewe deur MIV geraak is. Moenie die persoon voorstel as “MIV+” of iets soortgelyks nie. 

▫
Moenie verskeie persone kort laat praat nie.  Gee liewer genoeg tyd vir een persoon.

▫
Reël vooraf wie die persoon kortliks sal bedank. Dis belangrik dat die persoon van almal teenwoordig se meelewing verseker word en dat iets daarvan sigbaar sal word. Onthou: dit vra geweldig baie om ’n persoonlike verhaal met ’n groep mense te deel.

(3) 
Gebruik van Statistiek

Inligting oor statistiek is op die webblad www.cabsa.co.za  beskikbaar of kan van management@cabsa.co.za  aangevra word.

Dit word aanbeveel dat hierdie algemene statistiek met plaaslike statistiek aangevul word. Die plaaslike klinieke of hospitaal mag behulpsaam wees om ’n aanduiding te gee van die voorkoms van MIV in die plaaslike gemeenskap.

Wees egter bedag daarop dat statistiek nie vir alle mense aanspreek nie en dat dit maklik verwarrend kan oorkom as dit nie duidelik en eenvoudig gekommunikeer word nie.  Dit is belangrik dat die persoon wat statistiek oordra ’n goeie begrip het en nie verskillende statistiese maatstawwe of byvoorbeeld “MIV” en “vigs” verwar nie.

5.
Seremonie met klippe
Deel growwe klippe so groot soos ’n krieketbal aan elkeen in die gemeente uit (byvoorbeeld soos die soort wat onder treinspore is). Dit kan ook voor die diens aan kerkgangers gegee word.

Sorg dat die “vigskers” wat aan die begin van die erediens aangesteek is – en verkieslik ook 'n kruis – sigbaar is in die liturgiese ruimte voor in die kerk.  Dis 'n goeie idee om dit op die vloer te plaas, veral as die omstandighede dit toelaat.

▫
Kry ’n stilte met gebedsatmosfeer.

▫
Laat elkeen die klip in sy hand voel.  Voel hoe grof dit is en dink hoe grof en verskriklik die pandemie is.  Faktore soos pyn en fisiese letsels kan genoem word.

▫
Laat elkeen die klip in sy hand weeg en voel hoe swaar dit is.

▫
Dink hoe swaar die siekte vir mense is noem verwerping en emosionele pyn.

▫
Laat elkeen dink aan iemand wat daagliks so ’n “klip” dra.  (Met ander woorde iemand wat met MIV leef of direk daardeur geaffekteer word.)

▫
Roep die gemeente op om daagliks vir hierdie persone voorbidding te doen.

▫
Laat elkeen dan sy klip by die kers en kruis kom neersit.

Sluit met 'n minuut van stil gebed. 

6.
Gebed
Hemelse Vader

Te midde van MIV en vigs roep ons na U -

Ons dink so maklik niks sal ons tref nie,

Maar ons het geleer dat ons almal kwesbaar is.

Ons bid, Vader, dat u ons sal beskerm.

Jesus, ons Verlosser

Te midde van die vigspandemie roep ons na U -

Dikwels voel ons soos skape sonder 'n herder;

Lei ons asseblief deur hierdie donker tyd.

Bring ons opnuut in u teenwoordigheid!

Verlos, herstel, genees!

Gees van God, ons Trooster

Te midde van die vigspandemie pleit ons by U -

Ons stryd teen MIV en vigs duur al jare;

Nou weet ons dat ons u wysheid nodig het:

Ons bid om wysheid

vir ons regering – vir wysheid in elke besluit

vir alle organisasies op die vigsterrein – vir wysheid in hulle diens

vir alle mediese navorsing – vir wysheid om oplossings te vind

vir alle versorgers – vir wysheid om met liefde te versorg

vir onsself en ons kinders – vir wysheid om verantwoordelik op te tree

vir onsself en mede Christene – vir wysheid om nie oor morele vooroordele te struikel nie

Ons bid vir ons kerk en u kerk – om met wysheid betrokke te wees

Amen

7.
Preek – 1 Konings 17
Agtergrond: Die Elia-siklus begin in 1 Kon 17.  Elia verskyn uit die niet as God se weerprofeet.  Sy naam beteken "My God is die Here". Hy kom van Tisbet, in Gilead, van die rand van die woestyn af.  Elia was van ’n nederige afkoms, iemand anders se bywoner (1 Kon 17:1).  

NOTA:  Wat belangrik is, is dat die gemeente se konteks in ag geneem moet word. Ek bedoel hiermee dat mense wat min lewensmiddele het nie uitgesluit is om ander mense te help nie.  God wil ons juis baie keer gebruik sonder dat ons 'n sent hoef te gee!  

Lees die teks: 1 Kon 17:1-24

Elia het ondanks sy nederige status nie gehuiwer om God se weervoorspelling aan koning Agab te gee nie.  God se reënvalverslag was kort gewees – daar sal nie reën of dou vir die volgende paar jaar wees nie (vers 1).

Waarom die verdoemende uitspraak?

Die Koning en sy volk het ŉ mosie van wantroue in die Here ingestel.  Na Agab se huwelik met Isebel dogter van Etbaäl het hy Baäl aanbid en vir Baäl ŉ tempel en ŉ altaar in Samaria gebou.  Hy het ŉ gewyde paal vir Asjera opgerig…

450 Baälprofete en 400 Asjera profete is aangestel en onderhou

Agab se Curriculum Vitae lees as volg:

Hy het die HERE die God van Israel meer uitgetart as al die konings van Israel voor hom. (1 Kon 16:33) Sjoe!

Die weervoorspelling was niks anders as ’n oorlogsverklaring teen Baäl nie, want as vrugbaarheidsgod het die Filistyne geglo dat hy in reën en dou teenwoordig was.  Nou sê Elia,  Baäl sal soos mis voor die son verdwyn.

Nadat Elia God se weervoorspelling aan Agab gegee het, het die Here hom beveel om na die Kritspruit te gaan om vir Agab te gaan wegkruip.  Daar in die onherbergsame wêreld sorg God op ‘n wonderbaarlike manier vir Elia:  God gebruik kraaie, onrein voëls om vir Elia brood en vleis te bring en hy drink water uit die spruit.  

Hierdeur leer Elia:  Die God van Israel is inderdaad Here van die natuur:  Hy gebruik kraaie om teen hulle natuur in, dinge te doen.  Reeds hier word aan Elia bevestig:  Jy kan die Here vertrou.  God is in beheer.  Hy gee nie net die lewe aan die mens nie, Hy onderhou die lewe, selfs al beteken dit op buitengewone maniere.

In vers 7 lees ons dat die spruit egter ook as gevolg van die droogte, opgedroog het. En weer stuur die Here vir Elia:  Die keer na Sarfat  wat in die hartland van die Baälverering geleë was.  Hier loop hy ’n heidense weduwee raak (die mees kwesbaarste mense in die antieke wêreld) wat hom met water kon help wanneer hy dit versoek, maar nie met brood nie omdat haar kosvoorraad totaal uitgeput was.  Sy het slegs genoeg meel en olie vir ’n laaste maaltyd saam met haar seuntjie gehad (vers 12).  Haar situasie was kritiek.  Sy en haar seun het die dood in die gesig gestaar.

Hierop antwoord Elia haar dat as sy vir hom sorg, God tot aan die einde van die droogte vir háár en haar kind sou sorg. (vers 14)   En dan vertel ons verhaal dat dit so gebeur het.  

En weereens: Soos God op 'n vreemde wyse deur onrein kraaie vir Elia in die wildernis gesorg het, sorg Hy vir hom deur ’n heidense randfiguur in Sarfat.  Meer nog: die Here sorg deur Elia vir die weduwee en haar seun.  Elia en die weduwee word deur God gebruik om vir mekaar te sorg.  God se mag strek dus verder as om net iets soos reën te weerhou.  Hy kan ook voorsien in onmoontlike plekke.  In die hart van die wildernis en in die middel van Baäl se land. 

Ons teks eindig nie hier nie.  In vers 17 – 24 gebeur die klaarblykllik onverstaanbare:  die seuntjie raak siek en sterf.  Die vrou beskuldig vir Elia dat dit sy skuld was (vers 18).  Hierop neem Elia die kind na die bo-kamer waar Hy God eerlik – amper verwytend – uitdaag om die kind weer te laat lewe.  Hy strek hom dan drie maal oor die kind uit (vers 21).  (Opmerking:  Die handeling kom ook by Elisa (2 Kon 4:34–35) en Paulus voor (Hand 20:10)).  Dis nie ’n magiese handeling nie, maar ’n gebedshouding deurdat Elia terselfdertyd bid: … laat die lewe tog terugkom in die kind.  

Die opwekking van die kind lei tot die geloofsverklaring deur die vrou:  Elia, jy is ’n profeet van God en dat sy boodskap waar is.  Die gebeure maak dat hierdie heidense weduwee die God van Israel in Baäl-land vereer.  Uitreik na ander maak dat God verheerlik word!

Wat hoor ons hier?

God sorg. 

God sorg elke dag.  God sorg deur sy kinders te gebruik.  Ek en jy beland soms in situasies wat ons as vasgelooptheid beleef:  daar is geen uitkomkans nie!  Ek gaan dit nie maak nie!  Dan raak ons benoud.  Maar weet dan: God sorg ook in daardie situasies wat ons as lewensbedreigend beleef.

Daar is natuurlik verskillende gebeure wat ons so kan laat voel.  MIV is een van hulle.  Daar is duisende mense in ons land wat met MIV leef.  MIV kan as ‘n vasgelooptheid beleef word: nie net deur die feit dat hulle siek is nie.  Mense wat met MIV leef het baie keer slegte ervarings as gevolg van hoe ander mense met hulle maak.  Heel voor in die ry is stigmatisering:   hoe mense maak met en praat  oor mense wat met MIV leef.  Baie keer word hulle uitgeskuif uit verhoudings: uit hulle gesin, uit hulle familie, hul vriendekring, hul werkkring.  En ongelukkig baie keer ook uit die kerk.

En voor jy sê dit is te kras:  Wat gaan jou reaksie wees as op die gemeente se afkondigings staan:  Ons vra voorbidding vir die volgende persone wat MIV positief is.

In hierdie teks leer ons dat God vir hulle wil sorg.   Meer nog: hy gebruik sy kinders om vir ander te sorg, om ook ‘n seën vir ander te wees. God het aan Elia voorsien, maar terselfdertyd gebruik God Elia om aan die vrou wat hom gehelp het, te voorsien.  Elia en die weduwee, wat beide in die nood was, word versorgers vir mekaar.  God sorg nie in isolasie nie.  God se sorg aan ons mag ons nie selfsugtig maak nie.  Hy sorg sodat ons versorgers vir mekaar kan word.  

God wil vir jou gebruik om ‘n verskil te maak in die lewe van mense wat met MIV leef.  Die heel eerste wat met jou en my moet gebeur is dat ons anders sal begin dink oor MIV en Vigs.  God vra van sy kerk om so daaroor te dink dat mense wat met MIV leef, of die familie van die MIV positiewe persoon,  openlik daaroor kan praat en dat hulle met deernis aanvaar word.  God vra van ons om met die liefde van Jesus mense te versorg: in hulle emosionele en fisiese behoeftes:  Om hulle hartseer en vrese en vreugdes te verstaan.  Om daar te wees vir hulle.  En voor jy sê:  daar is so baie; waar kan ek help?  Onthou:  “You cannot change the whole world, but you can change someones world today.”

En onthou:  God sorg.  God gebruik jou om vir ander te sorg.

Amen.

8.
Gebed vir liefde, hoop en barmhartigheid

Voorganger
: O God, leer ons hoe om lief te hê, hoe om te hoop, en deernis vir die Lewe. 

Voorganger
: Ons bid vir genesing.

Almal

: Ons bid dat U u hande op ons moeders, vaders, dogters en seuns sal lê.  

Ons bid dat U ons lewens met u teenwoordigheid, u liefde en u genade sal   aanraak. Ons bid dat U ons harte en gedagtes met die gawe van Lewe sal genees.

Ons bid dat U ons kerk sal heelmaak. Ons bid dat U ons harte, gedagtes en siele met u gebiedende hand van waarheid sal aanraak. Ons bid dat U ons vrees, ons angs en ons vooroordeel sal genees sodat ons lewens van geloof, hoop en liefde sal leef om ons broers en susters wat met HIV en vigs leef of wat direk daardeur geraak word, aan te raak.

Voorganger
: Ons bid vir verlossing. 

Almal

: Ons bid dat U ons uit die werklikheid van pyn, afgryse en siekte sal ophef. 

Ons bid dat U die gawe van verlossing sal aanbied vir dié wat sterwend is,  vir dié wat reeds gesterf het. Ons bid vir dié wat lewe, dat U hulle sal seën met Hoop in die lig van Liefde.

Ons bid vir dokters, verpleegsters, versorgers en navorsers.  Ons bid dat U aan hulle wysheid, deernis en geloof sal bied.  Ons bid dat U hulle sal seën met 'n intellek om 'n wêreld sonder vigs voor te stel, 'n visie vir 'n nuwe geslag van mediese sorg en onvoorwaardelike liefde vir hulle wat behandeling nodig het.

Voorganger : Ons bid vir ondersteuning. 

Almal   
: Ons bid dat U ons sal vertroos in ons tyd van nood.  Ons bid dat U voedsel vir die hongeriges, klere vir die naaktes, 'n huis vir die haweloses en mediese behandeling vir dié wat nie so 'n luuksheid kan bekostig nie, sal voorsien. Ons bid dat U vir weeskinders goeie gesinne wat hulle in liefde sal grootmaak, sal voorsien.

Ons bid vir ons regerings, ons farmaseutiese maatskappye, ons korporasies en ons godsdienstige gemeenskappe. Ons bid dat elke instelling in sy hart en denke sal voorneem om geldelike ondersteuning te bied by wyse van befondsing, mediese behandeling en gemeenskaps-georiënteerde hulp.

Voorganger
: Ons bid vir barmhartigheid. 

Almal
: Ons bid dat u barmhartigheid op ons gemeenskap sal laat neerreën. Ons  bid dat U in die harte van selfvoldane mense begrip vir die geestelike, fisiese, sosiale en emosionele behoeftes van mense wat met HIV leef of hulle wat sterwend aan vigs is, te kweek. Ons bid vir deernis in die harte van mense wat vasklou aan onkunde en ongeërgdheid. Ons bid vir barmhartigheid oor hulle wat die virus beveg.  Ons bid vir barmhartigheid vir die wêreld terwyl ons probeer om 'n oorlog te voer teen 'n dodelike siekte wat ons broers en susters doodmaak.  Ons bid vir barmhartigheid vir die Lewe self. 

Almal

: O God, hoor ons gebed in die Naam van Jesus, ons Here. Amen. 

(Vertaal en verwerk uit “A Prayer for Africa”, © 2002 The AWAKE Project, gepubliseer op http://www.data.org/action/christianaction/  in die dokument “A Time for Prayer”.)

9.
Seën en vertrek
Die volgende seënbede word uitgespreek waarna die gemeente die kerkgebou verlaat soos hier onder voorgestel word.

“Mag God, die bron van hoop, julle deur julle geloof met alle vreugde en vrede vervul, sodat julle hoop al hoe sterker kan word deur die krag van die Heilige Gees.” (Rom 15:13)

'n Gemeentelid kom na vore, neem die kers wat brand en stap daarmee na die hoofuitgang en na buite as simboliese handeling dat die lig van Christus die wêreld ingeneem word.  Die gemeente volg hierdie persoon.

Lees in die jongste Kerkbode van 21 November

· Nie God én Mammon nie. Die NG Kerk het hom by monde van die Algemene Sinode se Moderamen (ASM) sterk uitgespreek teen ekonomiese stelsels wat tot bandelose materia​lisme lei. Die kerk sê hy hoop die wêreldwye ekonomiese krisis sal die einde inlui van gierigheid en die tragiese gevolge wat kooplustige materialisme vir mense en die wêreld inhou.

· Eerlike gesprek oor belydenisse nou nodig – Braam Hanekom. Daar is ’n diepe besorgdheid by hom oor die wyse waarop belydenisskrifte tans binne die NG Kerkfamilie han​teer word en funksioneer. So sê die moderator van die NG Kerk se jongste Sinode van Wes-en-Suid-Kaapland, dr Braam Hanekom.

· Moderne ark laat wenkbrou lig. Die eeu oue vraag of Noag se ark bestaan het, is weer op almal se lippe nadat ’n Nederlander twee jaar lank aan ’n replika van die ark gebou het en dit sedert verlede jaar oop is vir die publiek.

· Kerk en kultuur. Die evangelie moet ’n vormende uitwerking op beide kultuur en kerk te hê (en nie andersom nie). Wanneer ’n kerk egter die evangelie eenkant toe skuif ter wille van kulturele aspirasies, beland hy op ’n dwaalspoor.

· Proponente-uitgawe. Die teologiese fakulteite aan die Universiteit van Stellenbosch, Pretoria en Vrystaat asook die Noordelike Teologiese Skool vir VGK-studente se legitimasie-plegtighede vind vandeesmaand plaas om proponente van die NG Kerkfamilie vir die bediening te legitimeer. Kerkbode plaas die persoonlike inligting oor al die proponente. 

LIG: Desember 2008/Januarie 2009

· ’n Drieling vir Nianell, drie vroue wat booswigte uitoorlê het en die drie singende Snyman-broers. Dít alles vind jy in die Kersuitgawe van LIG - jóú gesinstydskrif.

· Fanus Rautenbach, Wilna Snyman, Marion Holm, Heinz Winckler, Pedro Kruger en Laurinda Hofmeyr sit aan by die LIG-Kerstafel om oor dankbaarheid te gesels en die Coetzee-gesin van Grabouw vertel waarom hulle in ’n plakkerskamp woon. 

· Lees ook oor gawe skoonma’s en vriendelike skoondogters, mans met depressie, kinder-veiligheid, die nut van stokperdjies, aanlyn-kinders se kuierplekke, oorgaan-skenking, die ondersteuning van jou kind se onderwyser en die euwel van oordadigheid. 
Koop nou jou LIG - dit sál ’n verskil in jou lewe maak.

Besondere vennootskap…Bybel-Media en gemeentes

· Met publikasies en produkte wat fokus op ondersteuning van leraars/gemeentes/ lidmate, glo ons dat Bybel-Media in 2008 gehelp het om ’n verskil te maak.  

· Ons het groot waardering vir al die sinodes, ringe en gemeentes waar Bybel-Media-personeel kon optree met uitstallings, DVD-bekendstellings en preekbeurte. 

· 'n Hartlike dankie aan die tientalle gemeentes wat Bybel-Media ondersteun met ’n jaarlikse bydrae uit hul begroting en/of ’n gereelde deurkollekte.

· ’n Baie groot dankie aan al die leraars vir hulle welwillendheid en samewerking.

· Dis werklik 'n besonderse vennootskap wat elke jaar wyer uitkring.

· Gemeentes wat in 2009 ’n besoek/bekendstelling/preekbeurt van Bybel-Media personeel kan inpas, kan my dadelik kontak om reëlings te tref. 

Inligting, Navrae en Diensverskaffing:

Skakel 0860 26 33 42
Of stuur jou bestelling per e-pos na: bestel@bmedia.co.za   Of koop direk met jou kredietkaart op die webtuiste: www.bybelmedia.co.za

 HYPERLINK "http://www.bybelmedia.co.za/"


Hans Steyn

Hoof: Bemarking en Fondswerwing

E-pos: hans@bmedia.co.za  

Tel: 021 864 8223

